
Стихотворение: Елюк сăрлать
Выляса уçланкăра
Ывăнчĕ ула пӳске.
Ачасем халь сулхăнра
Укереççĕ кĕлетке.

Сантăрпа Елюк, Мусса,
Вĕсемпе пĕрлех Якур.
Хӳрине пăркаласа
Тĕлĕнсе пăхать Кампур.

Ӳкерет Елюк вăрман
Симĕспе те сарăпа
Юмахри пек, сĕм вартан
Сулланса тухать упа...

Сар хĕвелĕ мĕнешкел
Йăл кулса пăхать хитре!
Ма кулать-ши сар хĕвел
Тĕрлĕ сăрлă тӳпере?..

Ыйтăр-халĕ Елюкран –
Вăл пĕлет ма кулнине:
Ма тесен, хĕвел ялан
Ачашлать ачасене.

Вăл илтет вăрман туллии
Кайăксем юрланине –
Пур çĕре хĕвел кули
Сапалать хăй ăшшине.

Курăк ешерсе ӳсет,
Çуталса юхать çырма...
Çавăнпа, – Елюк пĕлет, –
Тивĕçлех хĕвел кулма!


Все тексты взяты из открытых источников и выложены на сайте для не коммерческого использования.
Все права на тексты принадлежат только их правообладателям.

